
Himavata Kritam Girija Stotram

હિમવતા કૃતં ગિરિજાસ્તોત્રમ્

Document Information

Text title : Himavata Kritam Girija Stotram

File name : himavatAkRRitaMgirijAstotram.itx

Category : devii, devI, stotra, pArvatI

Location : doc_devii

Proofread by : PSA Easwaran

Description/comments : from Kurmapurana, kUrmapurANe pUrvabhAge 12/207-244

Latest update : August 13, 2022

Send corrections to : sanskrit@cheerful.com

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

August 13, 2022

sanskritdocuments.org



Himavata Kritam Girija Stotram

હિમવતા કૃતં ગિરિજાસ્તોત્રમ્

હિમવાનુવાચ -

અદ્ય મે સફલં જન્મ અદ્ય મે સફલં તપઃ॥ ૧॥
યન્મે સાક્ષાત્ત્વમવ્યક્તા પ્રસન્ના દૃષ્ટિગોચરા ।
ત્વયા સૃષ્ટં જગત્સર્વં પ્રધાનાદ્યં ત્વયિ સ્થિતમ્॥ ૨॥
ત્વય્યેવ લીયતે દેવિ ત્વમેવ ચ પરા ગતિઃ ।
વદન્તિ કેચિત્ત્વામેવ પ્રકૃતિં   પ્રકૃતેઃ પરામ્॥ ૩॥
અપરે પરમાર્થજ્ઞાઃ શિવેતિ શિવસંશ્રયાત્ ।
ત્વયિ પ્રધાનં પુરુષો મહાન્ બ્રહ્મા તથેશ્વરઃ॥ ૪॥
અવિદ્યા નિયતિર્માયા કલાદ્યાઃ શતશોઽભવન્ ।
ત્વં હિ સા પરમા શક્તિરનન્તા પરમેષ્ઠિની॥ ૫॥
સર્વભેદવિનિર્મુક્તા સર્વેભેદાશ્રયાશ્રયા ।
ત્વામધિષ્ઠાય યોગેશિ મહાદેવો મહેશ્વરઃ॥ ૬॥
પ્રધાનાદ્યં જગત્કૃત્સ્નં  કરોતિ વિકરોતિ ચ ।
ત્વયૈવ સઙ્ગતો  દેવઃ સ્વમાનન્દં સમશ્નુતે॥ ૭॥
ત્વમેવ પરમાનન્દસ્ત્વમેવાનન્દદાયિની ।
ત્વમક્ષરં પરં વ્યોમ મહજ્જ્યોતિર્નિરઞ્જનમ્  ॥ ૮॥
શિવં સર્વગતં સૂક્ષ્મં પરં બ્રહ્મ સનાતનમ્ ।
ત્વં શક્રઃ સર્વદેવાનાં બ્રહ્મા બ્રહ્મવિદામસિ॥ ૯॥
વાયુર્બલવતાં દેવિ યોગિનાં ત્વં કુમારકઃ ।
ઋષીણાં ચ વસિષ્ઠસ્ત્વં વ્યાસો વેદવિદામસિ॥ ૧૦॥
સાઙ્ખ્યાનાં કપિલો દેવો રુદ્રાણામસિ શઙ્કરઃ ।
આદિત્યાનામુપેન્દ્રસ્ત્વં વસૂનાં ચૈવ પાવકઃ॥ ૧૧॥

વેદાનાં સામવેદસ્ત્વં ગાયત્રી છન્દસામસિ ।
અધ્યાત્મવિદ્યા વિદ્યાનાં ગતીનાં પરમા ગતિઃ॥ ૧૨॥
માયા ત્વં સર્વશક્તીનાં કાલઃ કલયતામસિ ।
ઓઙ્કારઃ સર્વગુહ્યાનાં વર્ણાનાં ચ દ્વિજોત્તમઃ॥ ૧૩॥
આશ્રમાણાં ચ ગાર્હસ્થ્યમીશ્વરાણાં મહેશ્વરઃ ।
પુંસાં ત્વમેકઃ પુરુષઃ સર્વભૂતહૃદિ સ્થિતઃ॥ ૧૪॥
સર્વોપનિષદાં દેવિ ગુહ્યોપનિષદુચ્યતે ।
ઈશાનશ્ચાસિ કલ્પાનાં યુગાનાં કૃતમેવ ચ॥ ૧૫॥
આદિત્યઃ સર્વમાર્ગાણાં વાચાં દેવિ સરસ્વતી ।
ત્વં લક્ષ્મીશ્ચારુરૂપાણાં વિષ્ણુર્માયાવિનામસિ॥ ૧૬॥
અરુન્ધતી સતીનાં ત્વં સુપર્ણઃ પતતામસિ ।
સૂક્તાનાં પૌરુષં સૂક્તં સામ જ્યેષ્ઠં ચ સામસુ॥ ૧૭॥
સાવિત્રી ચાસિ જાપ્યાનાં યજુષાં  શતરુદ્રિયમ્ ।
પર્વતાનાં મહામેરુરનન્તો ભોગિનામસિ॥ ૧૮॥
સર્વેષાં ત્વં પરં બ્રહ્મ ત્વન્મયં સર્વમેવ હિ॥ ૧૯॥
રૂપં તવાશેષકલાવિહીનમગોચરં નિર્મલમેકરૂપમ્ ।
અનાદિમધ્યાન્તમનન્તામાદ્યં નમામિ સત્યં તમસઃ પરસ્તાત્॥ ૨૦॥
યદેવ પશ્યન્તિ જગત્પ્રસૂતિં  વેદાન્તવિજ્ઞાનવિનિશ્ચિતાર્થાઃ ।
આનન્દમાત્રં પ્રણવાભિધાનં તદેવ રૂપં શરણં પ્રપદ્યે॥ ૨૧॥
અશેષભૂતાન્તરસન્નિવિષ્ટં પ્રધાનપુંયોગવિયોગહેતુમ્ ।
તેજોમયં જન્મવિનાશહીનં પ્રાણાભિધાનં પ્રણતોઽસ્મિ રૂપમ્॥ ૨૨॥
આદ્યન્તહીનં જગદાત્મભૂતં વિભિન્નસંસ્થં પ્રકૃતેઃ પરસ્તાત્ ।
કૂટસ્થમવ્યક્તવપુસ્તથૈવ નમામિ રૂપં પુરુષાભિધાનમ્॥ ૨૩॥
સર્વાશ્રયં સર્વજગદ્વિધાનં સર્વત્રગં જન્મવિનાશહીનમ્ ।
સૂક્ષ્મં વિચિત્રં ત્રિગુણં પ્રધાનં નતોઽસ્મિ તે રૂપમરૂપભેદમ્॥ ૨૪॥
આદ્યં મહાન્તં પુરુષાત્મરૂપં પ્રકૃત્યવસ્થં ત્રિગુણાત્મબીજમ્ ।
ઐશ્વર્યવિજ્ઞાનવિરાગધર્મૈઃ સમન્વિતં દેવિ નતોઽસ્મિ રૂપમ્॥ ૨૫॥

દ્વિસપ્તલોકાત્મકમમ્બુસંસ્થં વિચિત્રભેદં પુરુષૈકનાથમ્ ।
અનન્તભૂતૈરધિવાસિતં તે નતોઽસ્મિ રૂપં જગદણ્ડસઞ્જ્ઞમ્॥ ૨૬॥
અશેષવેદાત્મકમેકમાદ્યં સ્વતેજસા પૂરિતલોકભેદમ્ ।
ત્રિકાલહેતું પરમેષ્ઠિસઞ્જ્ઞં નમામિ રૂપં રવિમણ્ડલસ્થમ્॥ ૨૭॥
સહસ્રમૂર્ધાનમનન્તશક્તિં  સહસ્રબાહું  પુરુષં પુરાણમ્ ।
શયાનમન્તઃ સલિલે તથૈવ નારાયણાખ્યં પ્રણતોઽસ્મિ રૂપમ્॥ ૨૮॥
દંષ્ટ્રાકરાલં  ત્રિદશાભિવન્દ્યં યુગાન્તકાલાનલકલ્પરૂપમ્ ।
અશેષભૂતાણ્ડવિનાશહેતું નમામિ રૂપં તવ કાલસઞ્જ્ઞમ્॥ ૨૯॥
ફણાસહસ્રેણ વિરાજમાનં ભોગીન્દ્રમુખ્યૈરભિપૂજ્યમાનમ્ ।
જનાર્દનારૂઢતનું પ્રસુપ્તં નતોઽસ્મિ રૂપં તવ શેષસઞ્જ્ઞમ્॥ ૩૦॥
અવ્યાહતૈશ્વર્યમયુગ્મનેત્રં બ્રહ્મામૃતાનન્દરસજ્ઞમેકમ્ ।
યુગાન્તશેષં દિવિ નૃત્યમાનં નતોઽસ્મિ રૂપં તવ રુદ્રસઞ્જ્ઞમ્॥ ૩૧॥
પ્રહીણશોકં વિમલં પવિત્રં સુરાસુરૈરર્ચિતાપાદપદ્મમ્   ।
સુકોમલં દેવિ વિભાસિ શુભ્રં નમામિ તે રૂપમિદં ભવાનિ॥ ૩૨॥
ૐ નમસ્તેઽસ્તુ મહાદેવિ નમસ્તે પરમેશ્વરિ ।
નમો ભગવતીશાનિ શિવાયૈ તે નમો નમઃ॥ ૩૩॥
ત્વન્મયોઽહં ત્વદાધારસ્ત્વમેવ ચ ગતિર્મમ ।
ત્વામેવ શરણં યાસ્યે પ્રસીદ પરમેશ્વરિ॥ ૩૪॥
મયા નાસ્તિ સમો લોકે દેવો વા દાનવોઽપિ વા ।
જગન્માતૈવ મત્પુત્રી સમ્ભૂતા તપસા યતઃ॥ ૩૫॥
એષા તવામ્બિકા દેવિ કિલાભૂત્પિતૃકન્યકા ।
મેનાઽશેષજગન્માતુરહો પુણ્યસ્ય ગૌરવમ્॥ ૩૬॥
પાહિ મામમરેશાનિ મેનયા સહ સર્વદા ।
નમામિ તવ પાદાબ્જં વ્રજામિ શરણં શિવામ્॥ ૩૭॥
અહો મે સુમહદ્ભાગ્યં મહાદેવીસમાગમાત્ ।
આજ્ઞાપય મહાદેવિ કિં  કરિષ્યામિ શઙ્કરિ॥ ૩૮॥
એતાવદુક્ત્વા વચનં તદા હિમગિરીશ્વરઃ ।
સમ્પ્રેક્ષણમાણો ગિરિજાં પ્રાઞ્જલિઃ પાર્શ્વતોઽભવત્॥ ૩૯॥

ઇતિ કૂર્મપુરાણે પૂર્વભાગે દ્વાદશાધ્યાયાન્તર્ગતં
હિમવતા કૃતં ગિરિજાસ્તોત્રં સમાપ્તમ્ ।
કૂર્મપુરાણે પૂર્વભાગે ૧૨/૨૦૭-૨૪૪

